
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Хоролын Зандраабайдий

	Зохиолч X. Зандраабайдий 1934 онд Дундговь аймгийн Цагаан-Овоо сумын нутагт төржээ. 1973 онд УИС төгссөн юм. Уран зохиолын ажилд 1957 оноос эхэлж орсон бөгөөд энэ завсар «Төрийн нууц», «Цагаан дэлт халиун», «Өглөөний наран», «Хэнгэрэг хээр» зэрэг өгүүллэг, найруулал, туужийн ном хэвлүүлэв.

	 

	
ШАГАЙ ХЭЭР

	 

	Намайг бага байхад миний өмчийн намхан цэзгэр нуруутай, бахим чийрэг хөлтэй, сахлаг үстэй хээр морь байлаа. Түүнийг харахад зассан шагай шиг гоё биш боловч намхан тагжгар болохоор нь тэгсэн үү, шагай хээр гэдэг байлаа. Морь унаж давхих ид хорхойтой байх үедээ би хээр морио хоёр гурав хоног уяж шивхрүүлж байгаад давхихад хоёр чихэнд салхи шуугиад чухам буун сум шиг хурдалдаг сан. Айлын гадаа очих буюу айлаас явах үед сэвэлзтэл алхалдаг бяцхан сайвар, биед зөөлөн эвтэйхэн явдалтай энэ хээр морио сав л хийвэл би унах дуртай байсан юм.

	Хээр морь маань харин нэг өөтэй, тэр нь юу вэ гэвэл санаандгүй байтал юухнаас ч магадгүй, шивээн толгой салхинд хөдлөхөд ч магадгүй холби үсрэн бусгана. Эхлээд зөв талаасаа бусгахад нь тогтож ядаж байтал тэгэхээс тэгэх гэсэн юм шиг буруу талаасаа бусгаад хаячихна. Намайг нуруун дээрээс нь хийсэн газарт навсайн ойчиход хээр морь муу эмээлийг минь аваад пажигнан алга болно. Эзгүй хээр эмээлт мориноосоо сална гэдэг ямар олиг байх вэ. Дээлийнхээ өвс шороог сэгсрээд, хойноос нь харахад хээр морь энэ ойрд тогтох янзгүй арилж байгаа үзэгдэнэ. За өнгөрлөө, хаа хүртэл явган мацдаг юм болдоо гэж бодон бодсоор морины давсан толгой дээр гарч очиход хээр морь минь цаахна нь өвс зулгаагаад намайг урьд нь үзээгүй юм шиг гайхан харж, хоёр чихээ сортолзуулан байдаг сан. Ингээд эзнийгээ хүлээгээд зогсож байхыг нь харуут, гомдож ганьхарч байсан сэтгэл дорхноо цэлмэж, баяр хөөрөөр солигддог байлаа. Тэгээд эр хүний хөлөг морь, эзнээ эзгүй хээр хаядаггүй юм байна гэж баясан баясан явдаг сан.

	Миний хээр морь чөдөрт тун халтай, адуунаас барьсан нэг хоёр хоногтоо бол дөрвөн хөлийг нь чөдөрлөсөн ч ижилдээ хүрч байж л тогтоно. Тэгсэн хир нь малд явж байж шөнө оройтож төөрөөд гэрээ ололгүй хээр хонохоос аргагүй болоод чөдөрлөөд тавьчихад огтхон ч холдохгүй, намайг тойрч идэшлээд хонодог байсан юм. Хачин морь шүү. Эзнээ ямар ч байсан эзгүй хээр ганцаар нь орхидоггүй л морь доо.

	Багын юм санаанаас гарах биш дээ. Намайг бага байхад миний хээр морийг наадамд уядаг байлаа. Би их насны моринд хүндэтлээ хээр морио наадамд унасан юм даг. Нэг гэм нь уяа таардаггүй, таардаггүй ч гэж дээ уяж чаддаггүй байсан байлгүй. Түүнээс биш уяаг нь тааруулаад тавьчихвал ч шидэж алдана аа. Их эртэй, задгай давхиатай морь байсан юм. Тэр жил хээр морио соёолон байхад зэргэлдээ сумын наадамд очлоо. Түүний уяа гойд таараад хурдан морины шон дээр очсон хүн болгоны анхаарлыг татаж байлаа. Тэд «Энэ хавьд Дэмбэрэлийн хээр морины өмнө гишгэх морь байхгүй» гэж магтах үгээ олж ядаж байлаа. Дэмбэрэлийн гэдэг нь миний ахыг хэлж байгаа юм. Манай ах эндхийн морь тавьдаг газар нь хол юм гэж ярьж байна. Миний хээр морь холын давхианд сайн болохоор ахын үг надад аятайхан сонсогдлоо. Хэд хэдэн сумаас морь ирээд, олон морь давхих сурагтай байна. Өглөө эрт ах маань мориндоо засал хийгээд надад занаа захиагаа өглөө. Урьд өдөр нь бид нар уяачдаар хэссэн юм. Холоос ирсэн хэсэг наадамчны шон дээр, толин сартай зээрд морь байхыг хараад ах маань «Морь эргэхэд энэ зээрд мориноос салдаггүй юм шүү. Гараан дээр нь алдчихгүй л бол задгай гараад хээр морь чинь наагаад өгнө өө, зоволтгүй» гэж захисныгаа дахин сануулав.

	Морь гарлаа. Ах бид хоёр нөгөө зээрд морийг нүдээрээ хайсаар байж сая нэг оллоо. Ах эмээл дээрээ өндөсхийж «Тэр тэр явна, харав уу» гээд морьдын дундуур зүтгэсээр дэргэд нь очлоо. Годон гэзэгтэй туранхай бор охин унаж явна. Сайхан том аарцагтай, гүйн хар алхаатай, тэр зээрд морь улам ч өнгө жавхаатай болсон юм шиг санагдлаа. Ах маань эмээлийн олом чангалах зуураа «За миний хүү ахынхаа захисныг» гэж бас нэг санууллаа. Хүүхдийнхээ эмээл, олом жирмийг янзалж өгөөд уяачид үлдлээ. Зөвхөн морь тавиачид биднийг хумьж шахаад туулаа. Ингэхгүй бол морь тавих газар хүрэлгүй зарим хүүхэд буцаж давхих гээд байдаг юм. Морь эргэх хэчнээн сүртэй байдгийг наадмын морь унаж үзсэн хүүхэд л мэднэ. Хоёр нүдний нулимс бүрхээд нэг хэсэгтээ юм харж болохгүй. Ялангуяа бүдүүн морь бол авч шидчих гээд тун яггүй дээ. Хэсэг зуур тэвдсэний дараа сэхээ авч ойролцоо яваа морьдыг ажиглавал өнөөх зээрд морь миний баруун талд сунайлгаж байна. Газрыг эвхэж тавиад л байгаа юм шиг ёстой сайхан нүүж байна аа. Би жаахан даялж ойртлоо. Бага зэрэг тайвшран харвал, бид ердөө наймуулаа явж байлаа. Эргэж харахад морьд бараа алга. Хоёр нугачаа давтал гурван морь хоцорлоо. Тавуулаа боллоо. Бас нэг хамар давтал хоёр нь ард үлдлээ. Гурвуулаа онь холбон явлаа. Би мориныхоо амыг татасхийтэл чихээ хулмайлган амаа булааж байна. Тэгэхээр зөнгөөр нь шүү татасхийгээд л нөрүүхэн явууллаа. Нэг сайртай хоолойг өнгөрөөд нэлээд өгсүүр хамрыг давав. Хоёулхнаа үлдлээ. Зээрд морийг харахад үнэхээр хашир хүлгийн ёсоор хүчээ нөөж байгаа нь илэрхий. Борооны манан татсан цэнхэр хөндийн эхэнд асар майхны бараа торолзон харагдлаа. Бас л яагаа ч үгүй байна даа, энэ зээрдтэй наалдаж байж морио сунгачих юм биш байгаа гэж бодлоо. Морио жаахан татсан чинь санах юм биш, ам гэж мод шиг хатуу болжээ. Морь гэгч хурдан амьтан болохоор газар амархан барагдаж байна. Барианы газар ч дөхлөө. Зээрд морь ч суларч сульдах янз алга. Наадмын газар ойртох тусам хурд нь нэмэгдэж байх шиг санагдлаа. Миний шагай хээр анх л ойртсон чигээрээ зөв талд нь наалдчихлаа. Жаахан ахиулаад хошуу өлгөчих гэсэн нөгөө годгор охин чинь шавилхан биедээ байхгүй муу санаатай амьтан юм. Намайг ойртохоор ташуураа юм уу эсвэл хөлөө гозгонуулах юм. Тэгэхээр морь маань далдичиж чихээ сэгсрэв. Би жаахан хөндийрөөд давхиагаа задлан ороолгочихъё гэсэн морины минь ам дийлддэггүй, зээрд морьтой улам наалдаж байна. Нөгөө годгор охин ташуураараа морины минь хамар руу шавхрах гэж оролддог боллоо. Би морио нөгөө тийш нь эргүүлж зээрд морины буруу талаар дайръя гэж бодлоо. Мориныхоо амыг бас хүч хүрсэнгүй. Жирийн байдгаасаа улам хатуу болжээ. Би бас хувиа тавилгүй охиныг шавхуурдаж үзлээ. Өвдөхдөө надаас хөндийрнө, тэгэхээр нь би хажуугаар нь дайраад гарна гэж бодсон юм. Миний санаснаар жаахан хөндийрмөөр болсон боловч хээр морь наалдаад салдаггүй. Барианы газарт тулаад ирлээ. Хор шар ч буцаллаа. Бид хоёр хэн хэн маань давчдаж, морио гуядан, гуаглалаа. Зээрд морь харайхын дээдээр харайлаа. Тэгэвч шагай хээрээс сугаран холдож чадсангүй. Харин миний морь улам ахиж, зөв талаар нь шургахын даваан дээр нөгөө охин хамар руу нь шавхуурдлаа. Уур хүрч хор буцлаад морио гуядахыг байж, охины ар нурууг ганц сайн ороолгож хариугаа авъя гэсэн, миний ташуурын сур богинодоод чадсангүй. Хоёр нүдний нулимс бүрхэв. Нүдээ тас анин морио буруу зөвгүй ороолгов. Түрүү морь барих хүн пайзаа гозгонуулан, хажуугаар давхилаа. Миний хээр морь, зээрд морины зөв цавинд толгойгоо бараг наасаар барианы газар хүрч очлоо. Түрүү морь бариач, зээрд морийг цулбуурдан хүүхдэд нь пайзаа атгуулан давхихыг би дөнгөж харж амжлаа. Нэг мэдэх нь ээ гарт минь хоёрын том улаан тоотой гурвалжин үзүүртэй хусуур хэлбэрийн мод атгаастай байлаа. Ах минь намайг өргөн буулгаад мориныхоо хөлсийг хусаж байна. Хөөрхий муу хээр морио харсан чинь хоёр завжаар нь цустай хөөс сахран, төмөр амгайвчаа хангинуулан, зогсож ядан байна. Би сая л ухаан орж, хээр морио өрөвдөхийн ихээр өрөвдлөө.

	— Би хүүдээ хэрэггүй юм заачихжээ. Тэр зээрд морийг эхнээсээ дагаж гардаггүй байж. Ээ дээ, морь гэдэг гойд их ухаантай амьтан юм даа. Ах нь сая л мэдлээ гээд ах маань толгойгоо сэгсэрч байлаа.

	Энэ үгийг би удтал эргэцүүлэн бодож анхандаа их л харамсан байсан боловч сүүл сүүлдээ хээр мориндоо биширч билээ. Би хэрэв хээр мориныхоо амыг дийлж, онь холбож яваа мориноос нь хөндийрүүлсэн бол дахиж ойртох аргагүй алдах байсныг тэнэг би мэдэхгүй, хайран мориныхоо амыг дэмий урсан байна лээ. Үнэндээ яльгүй хөндийрсөн л бол зээрд морь сугараад бараагүй алга болох нь гарцаагүй. Зээрд морины буруу талаар оруулах гэж оролдсон минь бүр дэмий байж билээ. Зэрэгцэж яваа мориныхоо зөв талыг баривал урьдаар пайз авдгийг насаараа уралдсан морь мэдэлгүй яах вэ дээ, би даанч ухаарахгүй байсан болохоос. Ээ дээ хурдан морь гэдэг амьтан хүний санаанд оромгүй ухаан гаргана шүү. Хожим би энэ уралдааны тухай бодон бодоод, зүгээр л хоёр морь хурд сорьж уралдсан төдийгүй тэрхэн үед хүн байгаль хоёр юутай айхавтар сүрхий тэмцэлдээ вэ гэдгийг энэ насандаа мартахааргүй ойлгож авч билээ. Ер нь багын юм мартагдах биш дээ. Би тэр наадмыг, шагай хээрийнхээ уралдсаныг байн байн санадаг юм. Хөөрхий муу хээр морийг минь хүмүүс бүчиж өрөвдөж хайрласан, бахдаж хөөрсөн үг хэлж, сэтгэл хөдөлсөн зарим нь нулимс унагаж байж билээ. Шагай хээр дув дуугүй, тэр их шагшаан шуугианаас тойвшоосон байртай тонгойн зогсоод, хамраа сарталзуулан уртаар амьсгалахын хамт, хааяа төмөр амгайгаа хэмлэн хангинуулж байж билээ.

“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1981 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖ" номын ӨМНӨХ ҮГ

	 

	ҮЛГЭР ТӨГСГӨЛГҮЙ ҮРГЭЛЖИЛНЭ

	 

	Үр хүүхдээ сайн хүн болгохын тулд үнэмшилтэй сайхан үлгэр зохион ярьдаг ард түмний мөнхийн уламжлал төгсгөлгүй үргэлжилсээр байна. Манай эх оронд социализм байгуулах бадрангуй сайхан үйлсийн тухай шинэ үлгэрийн анхны хуудас сөхөгдсөнөөс хойш өнгөрсөн жилүүдэд монголын уудам цэлгэр нутаг, түүний хүн ардын сэтгэл санаанд танигдашгүй гүнзгий өөрчлөлт гарч, тэр үйл явдлын тухай цоо шинэ үлгэр туульс зохиогдлоо. Хоцрогдсон нүүдлийн мал аж ахуйтай орныг социалист хөдөө аж ахуй, аж үйлдвэрийн орон болгон хувиргаж, хөрөнгөтний нийгмийн хөгжлийн урт шатыг алгасуулан хөгжүүлж, өчигдөрхөн уур нүдүүр хэрэглэж байсан хүнийг өнөөдөр цахилгаанаар ажиллах механикжсан том үйлдвэрийн ажилчин болгож, өчигдөрхөн үхэр тэргээр гэлдэрч явсан ардыг өнөөдөр дуунаас хурдан нисэх онгоцны жолоо дээр суулгаж өгсөн тийм ид шидтэний тухай бичсэн ямар ч зохиол нь үлгэр туульсын шинжтэй байхаас аргагүй юм.

	Жараад жилийн тэртээх хүүхдүүдэд ээж аав нь жилийн газрыг сараар товчилдог жигүүрт морин, юу санасан есөн хүслийг бүрдүүлэх чандмань эрдэнийн тухай үлгэр ярихад тэд үнэмшиж тийм ид шидтэй болох сон гэж мөрөөддөг байлаа. Тэгвэл өнөөгийн хүүхдүүдэд тийм үлгэр огтхон ч сонирхогдохгүй болжээ. Яагаад гэвэл тэд өөрсдөө үлгэр шиг үйл явдлын гүнд, монгол орны нүүр царайг танигдахгүй болгон хөгжүүлж буй ид шидтэй хүмүүсийн дунд аж төрж, тийрэлтэт онгоц, электрон машин, өнгөт телевизор, өөрөө ажиллах суурь машин, дуу болоод дүрс хураагч хэрэгсэл, сансрын болоод бичил биеийн дуран авай зэрэг орчин үеийн техник шинжлэх ухааны ид шидтэнүүдийн хүрээлэл дунд сурч хөдөлмөрлөж байна. Хэдхэн жилийн өмнө, гуч дөчөөд оны үед радио анх сонсохдоо чөтгөр шулам гэж, кино анх үзэхдээ сүнс сүг дүрс гэж цочин бишүүрхэж, чийдэнгийн асаж байгаа шилнээс тамхиа нэрэх гэж гаансаа түүнд нааж байсан тэр л хүмүүсийн үр сад өнөөдөр богино долгионы радио, спортын олон улсын тэмцээнд оролцон түрүүлж дэлхийн кино наадмуудаас шилдэг бүтээлийнхээ төлөө алт, мөнгөн цомоор шагнуулж, цөмийн шинжилгээний олон улсын институтэд докторын зэрэг хамгаалж байна.

	Гучаад оны үеийн монгол хүнд хэдэн зуун километрийн алсад болж байгаа үйл явдлыг гэрийн хоймортоо суугаад дууг нь сонсож, дүрсийг нь үзнэ гэвэл тийм юм ярьсан хүнийг «ухаан нь орж гарч байна» хэмээн гайхах байсан. Гэтэл саяхан монголын пионерын байгууллагын 55 жилийн ойгоор Булган аймгийн пионерын ордны тайлан тоглолт Улаанбаатар хотод болоход Булган аймгийн хөдөлмөрчид үр хүүхдийнхээ авьяасыг зурагтын дэлгэцээс гэр гэртээ суугаад харцгааж яг л нийслэлд, улсын хүүхдийн театрт, хүүхдийнхээ тоглолтыг үзэж байгаагаас ялгаагүй баяр жаргалыг эдэлж байлаа. Ингэнэ гэж гучаад оны үед байтугай тавиад оны үед ч хүмүүст ярихад итгэхгүй нь л дийлэнх байх байсан. Гэвч монгол оронд урьдын түүхэнд байгаагүй цоо шинэ үлгэр зохиогдож, амьдралд хэрэгжиж байна.

	Аливаа нэгэн үнэмшмээргүй зүйлийг манайхан «үлгэр шиг юм» гэж хэлдэг. Тэгвэл манай эх оронд гарсаар байгаа өөрчлөлтүүд мөн л үлгэр домог шиг гайхамшигтай мөртөө жинхэнэ бодит байдал мөн билээ. Монголын ард түмний сэтгэл хөдлөм баатарлаг, бадрангуй шинэ туульс эртний уламжлалт газар нутаг дээр маань бодитойгоор сүндэрлэн босож, түүний сүр хүч, суу алдар нь уран зохиолын хуудаснаа мөнхрөн бичигдсээр байна.

	Монгол шинэ туульсын салшгүй бүрэлдэхүүн хэсэг нь шинэ монголын хүүхдийн утга зохиол болжээ. Манай хүүхдийн утга зохиол эх орныхоо социалист өөрчлөлтийн гайхамшигтай үйлсийг жил ирэх тусам яруу сайхнаар дүрслэн харуулахын хамт өөрөө мөн л өсөн өндийж, дуу хоолойгоо улам цээл тунгалаг болгон эх орон, уншигчид, баатруудтайгаа нэгэн хамт өсөн хөгжиж байна.

	Хэрвээ дөч, тавиад оны үед хүүхдийн зохиол ховор юмны тоонд орж, хүүхдийн шилдэг сайн зохиол болон зохиолчийг уншигч түмэн маань мөрөөдөж байсан бол сүүлийн хориод жилийн дотор энэ мөрөөдөл бодит биеллээ олжээ. Үүнийг ардын хувьсгалын 50 жилийн ойгоор гарсан «Хүүхдийн уран зохиолын дээжис» ном бэлхнээ харуулсан билээ. Тэр номд манай хүүхдүүдийн зохиолыг нь сонирхон уншдаг 49 зохиолчийн шилдэг бүтээл орсон байлаа. Түүнээс хойш аравхан жил өнгөрч ардын хувьсгалынхаа 60 жилийн ойтой бид золгож, хүүхдийн зохиолчид өөрсдийн бичсэн шилдэг зохиолын эмхэтгэлийг уншигчдадаа, хувьсгалынхаа яруу алдарт ойдоо өргөн барьж байна.

	Өнгөрсөн арван жил бол түүний өмнөх тавин жилтэй харьцуулахад нүд ирмэх төдий богино хугацаа юм. Гэвч энэхэн богино хугацаанд манай хүүхдийн утга зохиол үлгэрийн хурдаар хөгжсөн гэхэд болох юм. Үүнийг бид ганцхан жишээгээр нотолж болно. Өнгөрсөн арван жилд манай хүүхдийн уран зохиолын уншигчдын хүрээ асар өргөжин тэлж эх орныхоо хил хязгаараас халин гарч дэлхийн хүүхдийн утга зохиолын тавцанд улам бүр хүндтэй байрыг эзлэх замаар хөгжлөө.

	Зөвлөлт Холбоот Улсын хүүхдийн утга зохиолын судлалын гол индэр болсон «Детская литература» сэтгүүл 1974 онд бүтэн дугаараа монголын хүүхдийн утга зохиолд зориулан гаргалаа. Энэ бол ЗХУ болон ер нь гадаад оронд манай хүүхдийн утга зохиолын тухайд асар өргөн хүрээтэйгээр гүн гүнзгий сурталчилсан анхны томоохон ололт, манай хүүхдийн утга зохиолын амьдралд тохиолдсон тэмдэглэлт үйл явдал байлаа.

	«Детская литература» сэтгүүлийн тэрхүү тусгай дугаарт зориулсан асуултад (1974 оны № 11) МАХН-ын Төв Хорооны нэгдүгээр нарийн бичгийн дарга, БНМАУ-ын Ардын Их Хурлын тэргүүлэгчдийн дарга нөхөр Ю. Цэдэнбалын өгсөн хариу нийтлэгдсэн юм. «Социалист нийгмийн өндөр үзэл сурталтай, үнэнч шударга, хөдөлмөрч гишүүдийг төлөвшүүлэн бий болгож, оюун санааг нь баяжуулан зэвсэглэж, гоо сайхны өндөр хүмүүжил олгоход утга зохиолын үүрэг асар их юм» гэж нөхөр Ю. Цэдэнбал онцлон тэмдэглээд, манай хүүхдийн зохиолчдын амжилтыг өндрөөр үнэлж, манай «Нэрт зохиолчдын сайн сайн бүтээлийн зэрэгцээгээр дэлхийн сонгодог зохиолчид, зөвлөлтийн утга зохиолын шилдэг бүтээлээс монгол хэлнээ орчуулан манай залуучуудыг хүмүүжүүлэх ажилд ашиглахыг онцгой ач холбогдолтой гэж үзэж байна» гэсэн билээ. (Ю. Цэдэнбал «Залуучуудын тухай». Улаанбаатар. 1976 он. 285 дугаар талд).

	Монголын хүүхдийн шинэ утга зохиол Зөвлөлт Холбоот Улс болон ах дүү социалист орнууд, дэлхийн хүүхдийн дэвшилт утга зохиолтой ойртон нягтрах, тэдгээрийн шилдэг ололтоос цуцалтгүй суралцах замаар хөгжиж, өнгөрсөн арван жилд энэ талаар ихээхэн амжилт оллоо. Дэлхийн хүүхдийн зохиолчдын олон улсын анхдугаар бага хурал 1973 онд Москвад болоход манай хүүхдийн зохиолчид анх очсоноос хойш удаа дараа Прага, Москвад болсон хурлуудад ажил хэрэгчээр идэвхтэй оролцож, дэлхий дахины хүүхдийн утга зохиолын тулгамдсан асуудлуудаар саналаа солилцож, их зүйл сурч, уран бүтээлийн цар хүрээгээ өргөтгөн тэлж байна.

	Монгол, Зөвлөлтийн хүүхдийн шилдэг зохиолчдын хамтын түүвэр «Үнэнч нөхөд» гэдэг номыг 1977 онд монгол, орос хэлээр Монгол, Зөвлөлтийн хүүхдийн зохиолчид хамтран бэлтгэж Москва, Улаанбаатарт хэвлүүлэн гаргасан нь мөн л манай хүүхдийн утга зохиолын амьдралд анх удаа тохиолдсон онцгой ач холбогдолтой шинэ зүйл байлаа. «Үнэнч нөхөд» номд Зөвлөлтийн олон үндэстний хүүхдийн зохиолын шилдэг төлөөлөгчид А. Гайдар, Л. Кассиль, Н. Носов, Мустай Карим, С. Баруздин, Л. Пантелеев, Ю. Сотник, В. Медведев нарын 26 зохиолчийн бүтээл, монголын мөн 26 зохиолчийн шилдэг бүтээл оржээ. Үнэн хэрэг дээрээ энэ ном нь ах дүү хоёр орны хүүхдийн шилдэг зохиолчдын бүтээлийн хамтын тайлан, дээжис нь болсон юм. Номын оршлыг ЗСБНХУ-ын социалист хөдөлмөрийн баатар, Лениний шагналт, хүүхдийн алдарт зохиолч Сергей Михалков бичсэн нь дурсгалтай хэрэг болсон гэж би хувьдаа боддог юм.

	Өнгөрсөн арван жилд манай хүүхдийн нэрт зохиолч П. Хорлоогийн «Говийн хүү» гэдэг эмхэтгэл Зөвлөлт улсад хоёр дахь удаагаа орос, мөн узбек хэлээр хэвлэгдэж, Д. Гармаагийн «Хөгжөөнтэй туужууд» орос хэлээр, Н. Надмидын «Сүхбаатарын тухай өгүүллэгүүд» хоёр дахь удаагаа оросоор, Л. Түдэвийн «Хорвоотой танилцсан түүх» орос, украин, молдав хэлээр тус тус хэвлэгдэн гарлаа.

	Монголын хүүхдийн утга зохиолын ололт амжилтыг зориуд сонирхож олон улсын хүүхдийн утга зохиол судлах нийгэмлэг өөрийнхөө ерөнхийлөгч Жеймс Фрейзерийг олон улсын хүүхдийн жилээр 1979 онд манай оронд ирүүлэв. Жеймс Фрейзер манай хүүхдийн утга зохиолын ололт амжилттай танилцаад өндөр үнэлж, монголын хүүхдийн урлаг утга зохиолоор Америкийн нэгдсэн улсад нүүдлийн үзэсгэлэн гаргах, олон улсын хүүхдийн утга зохиолын судлалын нийгэмлэгийн «Федрус» сэтгүүлийн нэг дугаарыг монголын хүүхдийн утга зохиолд зориулан гаргах ажил зохион байгуулж байна.

	Энэ бүхнийг эргэцүүлэн бодоход манай хүүхдийн утга зохиол сүүлийн арван жилд зөвхөн өөрийн орноор барахгүй олон улсын хүүхдийн утга зохиолын тавцанд зохих байр сууриа эзэлж байгаа нь ойлгомжтой болно.

	Сүүлийн арван жилд хүүхдийн зохиолын судлал шүүмжлэлийн ажил ихээхэн далайцыг олсон гэхэд болно. Юу гэвэл хүүхдийн утга зохиолоор дагнан бичсэн шүүмжлэл судлалын хэд хэдэн ном тусгайлан хэвлэгдлээ. (Л. Түдэвийн «Хүүхдийн зохиолын онцлогууд» 1977 он, Д. Өлзийбаярын «Хүүхдийн зохиолын тухай бодол» 1979 он, X. Сампилдэндэвийн «Аман зохиол ардын үзэл санааны тусгал» 1977 он, Ч. Арьяасүрэнгийн «Орчин цагийн монголын хүүхдийн утга зохиол» 1980 он, зэрэг болно).

	Сүүлийн арван жилд хүүхдийн утга зохиолд шинэ залуу авьяастнууд олноор орж ирлээ. Тэдгээрийн нэлээдийн бүтээл энэхүү дээж бичигт орсныг бас л тэдний болон хүүхдийн утга зохиолын ололт гэж үзэж болно.

	Монголын зохиолчдын Эвлэлийн Хороо 1979 онд хүүхдийн зохиолчдын онол, практикийн семинарыг зохион байгуулж, түүнд Зөвлөлтийн хүүхдийн нэрт зохиолч, судлаач нар оролцсон нь ихээхэн чухал ач холбогдолтой боллоо.

	Хүүхдийн утга зохиол ийнхүү өдрөөс өдөрт өсөж өндийж байна. Энэ өсөлт нь манай социалист байгуулалтын хурдац, ард түмний оюун санааны баялгаас эх үндэс, шим шүүсээ авдаг тул зогсолтгүй урагш тэмүүлсэн амьд үйл явц юм. Манай амьдралын хамаг баяр баясгалан, цог золбоо, үхэшгүй мөнхийн увдис үр хүүхдүүдэд маань байдаг болохоор тэдний тухай зохиол мөн л тэдний жавхаагаар жигүүрлэж төгсгөлгүй үргэлжлэх бөгөөд үлгэрийн ид шидийг үнэн байдал болгож байгаа ард түмний ариун үйлсийн гайхамшгийг харуулах шинэ үлгэр, шинэ туульс жилээс жилд олширсоор байх нь дамжиггүй. Гагцхүү үзгээ хурц байлгаж, үгийнхээ чадал, авьяасынхаа дөлийг ямагт бадрааж, суут сайхан үйлсийн сайн бичээч байхын эрмэлзэл нь зохиолч бидний ариун дээд үүрэг мөн.

